
Mexikoko gobernuak narkotrafikoaren kon-
trako gerran lortutako kolpe historikoen
artean aipatzen da 2009ko apirilean Vicente
Carrillo Leyva “El Ingeniero”ren (Infosur
agentziaren argazkian) atxiloketa. Ordura
arte bera buru zuen Juarezeko kartelak
hilean AEBetara 20-30 tona marihuana eta
beste hainbeste kokaina pasatzen omen
zuen. Agintariek Carrillo Mexikoko 40 gaiz-
tagin bilatuenen zerrendan zeukaten, hura
atxilotzeko bidea irekitzen zuenari 2,1 milioi
dolarreko saria aginduz. Kolonbiarekin
aspaldi urratutako bideari segituz, Washing-
tongo agintariek narko mexikarren estradi-
zioa ere eskatzen dute; ez dugu inon aurkitu
Vicente Carrillo entregatu dietenik. Narko-
trafikoaren kontrako gerrarekin gauzak gaiz-
totu egin dira urteotan Mexikoko karriketan.
Azken finean, AEBetan droga berdin kontsu-
mitzen da, eta kriminaliatea da Mexikok
ateratzen duen errenta bakarra.

MARIO OJEDA GOMEZ MEXIKOKO
medikuen elkarteko presidente izana
da. Joan den otsailean Una guerra sin
fin en sentido contrario izeneko artikulua
plazaratu zuen, herrialde hark narko-
trafikoari deklaratutako gerra galdua
zenez bide berriak aldarrikatuz.

“Narkotrafikoaren kontrako
gerrak –idatzi du Ojedak– hiru urte
bete ditu. Hilak, gehienak banden
arteko liskarretan gertatuak,
15.000tik gora dira. Armadaren parte
harzteak, inkesten arabera gizartea-
ren gehiengoaren oniritzia duen
arren, giza eskubideen bortxaketaga-
tik salaketak jaso ditu. Anartean, dro-
gen kontsumoa handitu egin da
Mexikon, AEBetarako droga trafi-
koa ez da gutxitu eta handik gurerako
arma inportazioa ere ez”.

Ojeda medikuak aitortzen du
askoren iritziz Felipe Calderón pre-
sindenteak narkoei gerra deklaratu
ziela armada mobilizatuz hobetzeko
hauteskundeak oso modu eztabaida-
tsuan irabazi izanak utzitako irudi
kaxkarra. Baina ezin esan Ojeda
militante antisistema bat denik:
lotsagarri deritzo Ararteko mexika-
rrak narkotrafikoaren kontrako
gerran militarrek egindako demasiak
ikertu eta salatu izana.

Baina iritsi da une bat Mexikon
non jende ordenazalea ere nekatzen
hasi den narkoen kontrako ditxosoz-
ko gerraren ondorio latzekin. Gerra

hau agintariak ez dira galtzen ari,
baina irabazterik ez dute lortzen. Eta
okerragoa dena, auzoko AEBak ez
dira inplikatzen behar bezala, ez bai-
taukate beren arazotzat. Azkenera-
ko, Mexikok jartzen ditu estatuaren
irudi txarra, milaka hildako, nahas-
mendu politiko ikaragarria. Aldiz,
AEBetan kontsumoak bere hartan
darrai; okerrago dena, gringoek ez
diote hesirik jartzen AEBetatik
Mexikorako arma trafikoari.

Alternatiba bilatu behar eta, gero
eta ugariagoak dira drogak legezta-
tzea aldarrikatzen dutenak, ñabardu-
ra ezberdinekin, baina legeztatzea.
Mario Ojedak berak gogorarazi du
1919tik 1927ra, AEBetan alkoholak
oro, garagardoa barne, debekaturik
egon zirenean Chicagon bertan 250
gangster akabatu zituztela, Al Capo-
ne iritsi zela bere agindupean 700
pistolero edukitzera. Eta odoluste
hark alkohola desagertarazteko balio
ez zuela juzkatu zutenean, AEBtako
agintariek 1933an desegin zutela
debekua. “Merkatu beltza eta bortiz-
keria desagertu ziren –idatzi du
Ojeda doktoreak– eta AEBak ez
ziren alkoholikoz bete”.

Hainbesteraino barnatu da Hego
Amerikako eliteetako buru argitsue-
netan drogen despenalizatu beharra,
ezen eta hilabete honetan Brasil,
Mexiko eta Kolonbiako hiru presi-
dente ohi aurkeztekoak ziren Vienan

drogen kontsumoa zigorgabetzeko
proposamena, horretarako baliatuz
HIESari buruzko biltzar bat.

Bitxia egiten da Carlos Henrique
Cardoso bezalako politiko kontser-
badore bati irakurtzea El País egun-
karian: “Drogen kontrako gerrak ez
du funtzionatzen. Errezeta berria
behar dugu”. Arazoa da ilegalizazioa
herritarren burmuinetan sakon erro-
tutako aurreiritzi eta mitoetan gotor-
turik dagoela. Horiek eraistea kosta
egingo da.

Noren mesederako gerra?
Oraindik sarritan aipatzen da, dro-
gen kontrako gudu famatua auzitan
dagoenean, Madrilgo ekonomilari
eta irakasle Carlos Resa Nestaresek
2005ean plazaratu zuen honako
papera: Nueve mitos del narcotrafico en
Mexico (de una lista no exhaustiva). Fro-
gatu gabek sineskeriek zein bide
luzea egin dezaketen darakus.

“Droga ilegalen salerosketak
nazioaren segurtasuna mehatxatzen
du”. Agintari gehienei entzun zaie
Mexikon. Resaren ustez gudu-hizke-
ra erabiltzen da bestelako helburuak
lortzeko, izan gringoei plazer egitea,
gaiaz preokupaturik azaltzea edo,
batik bat, militarrak inplikatzea.

“Drogen salerosketa Mexikoko
ekonomiaren zutabeetako bat da”,
Gezurra, dio Resa irakasleak. 2000ko
datuetan, Barne Produktu Gordin

Uda honetako albiste garrantzizkoetako bat Vienako Agiria
gerta daiteke: Brasil, Mexiko eta Kolonbiako presidente ohi
diren Fernando Henrique Alonso, Ernesto Zedillo eta Cesar
Gaviriak drogen kontsumoa despenalizatzea aldarrikatuko
dute bertan. Narkotrafikoaren kontrako gerra famatua huts

egite handia izan dela azalduko da.

Mexikoko narkoen
aurkako gerraren

bederatzi mito

mexikarraren %0,5 baizik ez zen.
Horri gehitu beharko litzaizkioke, dio
ironiaz Resak, bai komunikabideek
eta bai segurtasun indarrek drogaren
kontura fakturatzen duten guztia.

“Drogen inguruko ekonomia eten
gabe ari da hedatzen”. Hori baiezta-
tzen duen daturik ez dago. Aitzitik,
AEBetako merkatuari dagokionez,
alderantzizkoa da joera: marihuana
kontsumitzaileak 1970eko hamarka-
dakoen erdia dira, kokaina kontsu-
moa asko jaitsi da eta antzinako
heroina epidemia ez da berpiztu.
Mexikoko drogen exportazioa jaitsi
egin zen 1990tik 2000ra.

“Irailaren 11ko atentatuek ondo-
rioak izan zituzten Mexikoko droga
industrian”. Ez da horrelakorik ageri
estatistiketan.

“Poliziak drogak harrapatzeak
ondorioak ditu drogen merkatuan”.
Asko aipatu da prezioak igoarazi
dituela errepresioak. Resaren kalku-
luetan trafikatzaileek produkzioa
handitzen dute, lehengo prezioan
saltzea segurtatzeko. Ondorioz,
prezioan eraginik ez badu eta kon-
tsumoan ere ez, errepresioaren frui-
tu bakarra da kartzelak betetzea.

“Drogaren inguruko bortizkeria
gertatzen da trafikatzaileek lurral-
deak kontrolatu nahi dituztelako”.
Hori filmeek sortutako mitoa omen
da, zeren Resaren ustez “drogaren
esportazioa da denik eta gairik anti-
territorialena”. Trafikatzaileek beze-
roak dituzte monopolizatzen, ez
lurraldeak. Izatekotan, lurraldea da
polizia edo funtzionari ustel batek

trafikatzaileari lagatzen dion ere-
mua.

“Drogaren industria da Mexikok
jasaten duen bortizkeriaren erantzu-
le nagusia”. 2004 arteko datuak dire-
la kontutan hartuta –geroztik hain-
beste aldatu ote dira gauzak?–
bortizkeriazko heriotzen estatistikek
horrelakorik ez dutela erakusten dio
Resak. Egia da droga trafikoaren
munduan bortizkeria oso basatia iza-
ten dela, trafikatzaileak kobratzeko
berme ofizialik ez daukanez indarra
erakutsi behar duelako, baina beze-
roak uxatzea ere ez zaio komeni.
Bortxazko heriotza tasak estatuz
estatu alderatuz, droga trafikoarekin
zerikusirik ez duten batzuk ikusten
ditu zerrendetan buru, hala nola
Guerrero, Chiapas eta beste.

“Estatu Batuetako gobernuak
baimendu zuen Mexikon droga lan-
tzea Bigarren Mundu Guerran”.
Mexikoko narkotrafikoaren historia
gehienak hasten dira esanez Sinaloa-
ko mendietan nola hasi ziren mitxo-
letak ereiten gringoei gerrako zauri-
tuentzako morfina saltzeko. Hau ere
mito frogarik gabekoa omen da.
Egia esan, Mexikok AEBekiko dro-
gen kontuan jokatzen duen horni-
tzaile papera esplikatzeko ez dago
konspirazioetara jo beharrik: gringo-
ak dira kontsumitzaile dirudunak,
mexikarrak nekazari pobreak eta
garraioaren arriskuak beren gain
hartzen dituzten bitartekariak.

Mitoak mito, hasieran aipatu
Mario Ojedak dioenez, zenbat eta
AEBek drogari bidea gehiago hesitu,
orduan eta gordinagotzen da bortiz-
keria Mexikon. Orduan, galdetzen
du bukatzeko Ojedak, nori egiten
dio mesede gerra honek? n

